

ТӨВ БАНК (МОНГОЛБАНК)-НЫ ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСӨЛД ХИЙСЭН ЗАРДЛЫН ТООЦОО
Нэг. Ерөнхий мэдээлэл

Хууль тогтоомжийн тухай хуулийн 18 дугаар зүйлийн 18.1 дэх хэсэгт “Хууль тогтоомжийн төслийг баталснаар тухайн хууль тогтоомжийн үйлчлэх хүрээнд хамрагдах иргэн, хуулийн этгээд, төрийн байгууллагын үйл ажиллагаанд үүсэх зардлын тооцоог тухай бүр гаргаж, зардал, үр өгөөжийн харьцааг энэ хуулийн 12.1.4-т заасан аргачлалын дагуу тодорхойлно.” гэж заасны дагуу Төв банк (Монголбанк)-ны тухай хуульд нэмэлт, өөрчлөлт оруулах тухай хуулийн төсөл (цаашид “хуулийн төсөл” гэх) батлагдсан нөхцөлд түүнийг хэрэгжүүлэхтэй холбогдон гарах зардлыг Засгийн газрын 2016 оны 59 дүгээр тогтоолын 4 дүгээр хавсралтаар батлагдсан Хууль тогтоомжийг хэрэгжүүлэхтэй холбогдон гарах зардлын тооцоо хийх аргачлал (цаашид “аргачлал” гэх)-ын дагуу тооцлоо.
Хууль тогтоомжийг хэрэгжүүлэхтэй холбогдон гарах зардлын тооцоог хуулийн төслийн үр нөлөөг урьдчилан тандан судлах явцад гүйцэтгэх нь тухайн эрх зүйн зохицуулалтын үр нөлөөгөөр хүрэхийг хүссэн үр дүн, түүнийг хэрэгжүүлэх тогтолцоог бий болгоход зарцуулах зардлын харьцааг тогтооход чухал үүрэг гүйцэтгэдэг. Энэхүү үнэлгээний зорилго нь хуулийн төсөл батлагдсанаар иргэн, хуулийн этгээд, төрийн байгууллагад шинээр үүсэх зардлын ачааллыг урьдчилан тооцож, цаашид гарах зардлыг багасгах санал боловсруулахад оршино. 
 
Хуулийн төслийг хэрэгжүүлэхтэй холбогдон гарах зардлыг тооцоход доор дурдсан нийтлэг зарчмыг баримтлан ажилласан:
 
· иргэн, төрийн байгууллагын гүйцэтгэх үүрэг нэг бүрийг оновчтой тодорхойлох;
· үүрэг гүйцэтгэхэд зарцуулах хугацааг тогтооход бодитой хандах;
· бодит тоо баримт, мэдээлэлд тулгуурлах;
· аргачлалд заасан тооцоо хийх үе шатыг баримтлах.
 
Аргачлалын Ерөнхий зүйлийн 1.5-д заасан журмын дагуу зардлыг (1) төрийн байгууллагын зардал, (2) хуулийн этгээдийн зардал, (3) иргэнд үүсэх зардал гэсэн гурван төрлөөр тооцдог. Харин энэ тохиолдолд төрийн байгууллагад зардал үүсэх бол тус хуулийн төсөл батлагдсанаар иргэн, хуулийн этгээдэд зардал үүсгэх зохицуулалт тусгагдаагүй байна.

Хоёр.Төв банк (Монголбанк)-ны тухай хуульд нэмэлт, өөрчлөлт оруулах тухай хуулийн төсөл батлагдсанаар хуулийн этгээдэд үүсэх зардлын тооцоо
 
Хуулийн төсөл батлагдсанаар хуулийн этгээдийн эрхлэх үйл ажиллагаатай холбоотой гүйцэтгэх үүргийн улмаас ямар нэг нэмэлт ажиллагаа хийгдэхгүй бөгөөд аливаа зардал үүсэхгүй болно. 

Гурав.Төв банк (Монголбанк)-ны тухай хуульд нэмэлт, өөрчлөлт оруулах тухай хуулийн төсөл батлагдсанаар иргэнд үүсэх зардлын тооцоо

Төв банк (Монголбанк)-ны тухай хуульд нэмэлт, өөрчлөлт оруулах тухай хуулийн төсөлд иргэнд шинээр гүйцэтгэх үүрэг хүлээлгэсэн, зардал бий болгох зохицуулалт байхгүй байна.

Хуулийн төсөлд “Монголбанкны тухайн жилийн санхүүгийн тайлангаар нийт өр төлбөрийн хэмжээ нь нийт хөрөнгийн хэмжээнээс хэтэрсэн тохиолдолд өөрийн хөрөнгө дутсанд тооцож, Засгийн газар үнэт цаас гаргаж Монголбанкинд эзэмшүүлэх” агуулга бүхий зохицуулалт тусгасан нь Засгийн газраас улсын төсвөөр Төв банкны алдагдлыг шийдвэрлэх үр дагаврыг үүсгэж байгаа тул энэхүү тооцоололд төрийн байгууллага буюу Монголбанк болон Засгийн газарт үүсэх зардлыг тооцсон болно.
Дөрөв.Төв банк (Монголбанк)-ны тухай хуульд нэмэлт, өөрчлөлт оруулах тухай хуулийн төсөл батлагдсанаар улсын төсөвт үүсэх зардлын тооцоо

Зардал тооцсон субъект: 
· Төв банк (Монголбанк)-ны тухай хуульд нэмэлт, өөрчлөлт оруулах тухай хуулийг хэрэгжүүлэхтэй холбогдон Засгийн газарт үүсэх зардал;
· Төв банк (Монголбанк)-ны хуульд тухай нэмэлт, өөрчлөлт оруулах тухай хуулийн төслийн хүрээнд Монголбанкинд үүсэх зардал.
Зардлыг тооцоход дараах зарчмыг баримталсан болно:
· Засгийн газар болон Монголбанкны гүйцэтгэх үүрэг, оролцоог оновчтой тодорхойлох
· Бодит тоо баримт, мэдээлэлд тулгуурлах
· Аргачлалд заасан тооцоо хийх үе шатыг баримтлах
Төв банк (Монголбанк)-ны тухай хуульд нэмэлт, өөрчлөлт оруулах төсөл нь Засгийн газар, Монголбанкны гүйцэтгэх үүргийг тусгаж, түүнийг хэрэгжүүлэхтэй холбогдуулан тодорхой зардал үүсгэсэн. Монголбанкны хуримтлагдсан алдагдал 2025 оны байдлаар 6.9 их наяд төгрөгт хүрч, өөрийн хөрөнгө -4.8 их наяд төгрөг болсон. Монголбанкны өөрийн хөрөнгө 2026–2030 оны хугацаанд эерэг болохгүй төлөв давамгай байгаа бөгөөд 2030 онд өөрийн хөрөнгө: тогтмол балансын хувилбарт -6.4 их наяд төгрөг, суурь төсөөллийн хувилбарт -6.6 их наяд төгрөг байхаар байна.
Төв банк (Монголбанк)-ны хуульд тухай нэмэлт, өөрчлөлт оруулах тухай хуулийн төслийн хүрээнд Монголбанканд үүсэх зардлын тооцоо
Төв банк (Монголбанк)-ны тухай хуулийн 28 дугаар зүйлийн 28.1 дэх хэсгийн  6 дахь заалтад “Монголбанкны зохион байгуулалтын бүтцийг тогтоох;” бүрэн эрхтэй гэж заасны дагуу Монголбанкны Ерөнхийлөгчийн 2026 оны А-7 дугаар “Монголбанкны зохион байгуулалтын газар, нэгжийн чиг үүрэг”-ийг баталсан. Үүний дагуу Төв банк нь бодлогын институцын хуульд заасан чиг үүргээ хэрэгжүүлэх бүтэц, нэгжтэй бөгөөд хуулийн төсөлд заасан Монголбанкны алдагдлыг шийдвэрлэх зорилгоор Засгийн газар үнэт цаас гаргаж Монголбанканд эзэмшүүлэх зохицуулалтыг хэрэгжүүлэх ажлыг Мөнгөний бодлого, судалгаа, санхүүгийн зах зээл, валют, санхүү удирдлага, эрсдэлийн удирдлага, дотоод аудитын чиг үүрэг бүхий газар, нэгжүүд өөр өөрсдийн чиг үүргийн хүрээнд тухайн газрын хүний нөөцөөр гүйцэтгэх боломжтой гэж үзэж байна. Иймд, Монголбанкнаас хүний нөөцийн болон бусад нэмэлт зардал гарахгүй гэж дүгнэв. 
Төв банк (Монголбанк)-ны тухай хуульд нэмэлт, өөрчлөлт оруулах тухай хуулийг хэрэгжүүлэхтэй холбогдон Засгийн газарт үүсэх зардлын тооцоо
Хуулийн төслийн хүрээнд Монголбанкны өөрийн хөрөнгийн дутагдлыг Засгийн газрын өрийн хэрэгслээр нөхөх зохицуулалтыг хэрэгжүүлэхэд Засгийн газарт буюу улсын төсөвт дараах зардал үүсэхээр байна.
Монголбанкны тайлан тэнцлийн таамаглалын дагуу 2027 оноос 2031 оны хооронд Монголбанкны өөрийн хөрөнгийг 6.5 их наяд төгрөгөөр нэмэгдүүлж, дахин хөрөнгөжүүлэх шаардлага үүсэж байна. Олон улсын туршлага, Монгол Улсын эдийн засгийн байдал, улсын төсвийн гүйцэтгэл, Засгийн газрын өрийн түвшин зэргийг харгалзан Төв банк /Монголбанк/-ны тухай хуулийн 381 дүгээр зүйлийн 1-т заасны дагуу хоёрдогч зах зээлд арилжаалагдах боломжтой Засгийн газраас үнэт цаасыг дор дурдсанаар гаргаж Монголбанканд эзэмшүүлэх замаар  Төв банкны өөрийн хөрөнгийг нэмэгдүүлэх нь оновчтой гэж тооцоолов.
ЗГҮЦ гаргах хуваарь, купоны зардал
	Тэрбум төгрөгөөр
	2027
	2028
	2029
	2030
	2031

	Тухайн жилд гаргах ЗГҮЦ
	1300
	1300
	1300
	1300
	1300

	ЗГҮЦ-ны үлдэгдэл
	1300
	2600
	3900
	5200
	6500

	ЗГҮЦ-ны үлдэгдлийн
 НДНБ-д эзлэх хувь
	1.3%
	2.3%
	3.2%
	4.0%
	4.2%

	Купоны зардал (6%)
	78
	156
	234
	312
	390

	Купоны зардал (3%)
	39
	78
	117
	156
	195

	Купоны зардал (9%)
	117
	234
	351
	468
	585

	2025 оны нийт төсвийн зардал (31289 тэрбум₮)-д эзлэх хувь

	Купоны зардал (6%)
	0.2%
	0.5%
	0.7%
	1.0%
	1.2%

	Купоны зардал (3%)
	0.1%
	0.2%
	0.4%
	0.5%
	0.6%

	Купоны зардал (9%)
	0.4%
	0.7%
	1.1%
	1.5%
	1.9%

	2025 оны нийт зээлийн үйлчилгээний зардал (1557 тэрбум₮)-д эзлэх хувь

	Купоны зардал (6%)
	5.0%
	10.0%
	15.0%
	20.0%
	25.0%

	Купоны зардал (3%)
	2.5%
	5.0%
	7.5%
	10.0%
	12.5%

	Купоны зардал (9%)
	7.5%
	15.0%
	22.5%
	30.0%
	37.6%


Засгийн газрын өрийн хэмжээ 2025 оны байдлаар НДНБ-ий 40 орчим хувьтай тэнцэж байгаа бөгөөд 2027-2031 онд Монголбанкны өөрийн хөрөнгийн дахин санхүүжүүлэх зорилгоор гаргах 6.5 их наяд төгрөгийн Засгийн газрын үнэт цаас, түүний купоны зардал нь Засгийн газрын өрийг НДНБ-ий 5 орчим хувьтай дүйцэх дүнгээр өсгөх тооцоололтой байна.
Засгийн газраас 2027 оны төсвийн жилээс эхлэн жил бүр 1.3 их наяд төгрөгийн Засгийн газрын үнэт цаасыг 6 хувийн дундаж купонтой, 1-10 жилийн хугацаатай гаргах тохиолдолд жил бүр гаргах үнэт цаасны хүү болон дүнг урьдчилсан байдлаар тооцоолж дор хүснэгтээр  харууллаа.
Жил бүр гаргах ЗГҮЦ-ны төрөл
	ЗГҮЦ-ны хугацаа
	Купон
	Хэмжээ

	1 жил
	5.00%
	220 тэрбум төгрөг

	2 жил
	5.50%
	220 тэрбум төгрөг

	3 жил
	6.00%
	220 тэрбум төгрөг

	5 жил
	6.30%
	220 тэрбум төгрөг

	7 жил
	6.50%
	220 тэрбум төгрөг

	10 жил
	6.75%
	200 тэрбум төгрөг

	Нийт
	6.00% (жигнэсэн дундаж)
	1300 тэрбум төгрөг



Хуулийн төсөл батлагдсанаар Засгийн газраас Монголбанканд эзэмшүүлэх үнэт цаасны хэмжээ болон түүний хүүгийн төлбөртэй тэнцэх хэмжээний төсвийн бодит зардал дээр дурдасны дагуу үүсэхээр байна. Харин уг зохицуулалтыг хэрэгжүүлэхтэй холбоотой Засгийн газрын болон Сангийн яаманд хүний нөөц, нэмэлт үйл ажиллагааны зардал гарахгүй болно. 
Тав. Зардлын нэгдсэн тооцоолол 
Монголбанкны тайлан тэнцлийн таамаглалын дагуу 2027-оос 2031 онд 6.5 их наяд төгрөгийн дахин хөрөнгөжүүлэлт шаардлагатай гэсний дагуу Засгийн газар 2027-оос 2031 онд жил бүр 1.3 их наяд төгрөгийн Засгийн газрын үнэт цаасыг 1–10 жилийн хугацаатай, 6 хувийн жигнэсэн дундаж купонтойгоор гарган Монголбанканд эзэмшүүлэх шаардлагатай. 
Засгийн газрын өрийн хэмжээ 2025 оны байдлаар НДНБ-ий 40 орчим хувьтай тэнцэж байгаа бөгөөд 2027-2031 онд Монголбанкны өөрийн хөрөнгийн дахин санхүүжүүлэх зорилгоор гаргах 6.5 их наяд төгрөгийн Засгийн газрын үнэт цаас, түүний купоны зардал нь Засгийн газрын өрийг НДНБ-ий 5 орчим хувьтай дүйцэх дүнгээр өсгөх тооцоололтой байна. Засгийн газрын үнэт цаасны купон дунджаар 6% байхад улсын төсөвт 2027 оноос эхлэн жилд 78 тэрбум төгрөгийн купоны төлбөрийг тусгах ба Засгийн газрын үнэт цаасны хэмжээтэй уялдан купоны зардал алгуур өсөж 2031 онд 390 тэрбум төгрөгт хүрэхээр байна. Энэ нь 2025 оны төсвийн зардлын 1.2 хувь, харин зээлийн үйлчилгээний зардлын  25 хувьтай тэнцүү дүн юм.  
Хуулийн төсөл хэрэгжсэнээр улсын төсөвт үүсэх нийт зардал = Үнэт цаасны хүүгийн төлбөр + Үндсэн төлбөрийн эргэн төлөлтийн зардал байх бөгөөд үйл ажиллагааны болон хүний нөөцийн зардал 0 байна. 
Зургаа. Зардал, үр өгөөжийн харьцаа
Төв банк санхүүгийн хувьд алдагдалтай ажиллаж, өөрийн хөрөнгө сөрөг болох нь мөнгөний бодлого хэрэгжих чадамж, Төв банканд итгэх олон нийтийн итгэл, инфляцийн хүлээлт, санхүүгийн салбарын тогтвортой байдал зэрэг улсын макро тогтвортой байдлын гол тулгуур үзүүлэлтүүдэд шууд нөлөөлөх эрсдэлтэй. Иймд алдагдлаа ямар зарчмаар, хэдий хугацаанд, ямар арга хэрэгслээр нөхөх нь эрх зүйн хувьд тодорхой бус байх нь Төв банк бодлогын үндсэн зорилтоосоо хазайх, богино хугацаанд “алдагдал дарах” шийдвэр давамгайлах, алдагдлыг ил тод бус байдлаар хуримтлуулах, дансны аргаар түр тэнцвэржүүлэх зэрэг буруу хөшүүрэг үүсэх боломж нэмэгдэнэ. Үр дүнд нь зах зээл болон олон нийтийн итгэлцэл сулрахын зэрэгцээ төрийн санхүүгийн эрсдэл далд хэлбэрээр өсөх эрсдэл бодитоор бий болно.
Дээрх эрсдэлийг бууруулах зорилгоор Төв банк (Монголбанк)-ны тухай хуулийг дагаж мөрдөх журмын тухай хуулийн төсөлд 2026 оны 12 дугаар сарын 31-ний өдрийн байдлаарх Монголбанкны өөрийн хөрөнгийн дутагдлыг 2031 оны 12 дугаар сарын 31-ний өдрийн дотор Засгийн газраас нөхөх зохицуулалтыг тусгасан. Ингэснээр алдагдлыг тодорхой хугацаанд, урьдчилан тогтоосон төлөвлөгөөний дагуу, төсөв–өрийн бодлоготой уялдуулан шийдвэрлэх эрх зүйн орчин бүрдэж байна.
Зардлын хувьд хуулийн төсөл батлагдсанаар Монголбанк болон Засгийн газрын өдөр тутмын үйл ажиллагаанд шинээр нэмэгдэх зардал гарахгүй. Зөвхөн Засгийн газрын өрийн хэрэгсэлтэй холбоотой төсөвт зардал үүснэ. Гэсэн хэдий ч энэ зардал нь Төв банкны хараат бус байдал, санхүүгийн салбарын тогтвортой байдал, мөнгөний бодлогын үр нөлөөг хамгаалах бодит үр өгөөжтэй шууд уялдах тул нийт дүнгээрээ авч үзвэл гарах зардлаас илүү үр өгөөжтэй гэж дүгнэлээ.
Иймд уг хуулийн төслийг хэрэгжүүлэх нь санхүүгийн тогтвортой байдлыг хамгаалах, төсөв–өрийн ил тод байдал, хариуцлагыг нэмэгдүүлэх бодит суурь болж, хууль тогтоомжийн тухай хуулийн шаардлагын хүрээнд “зардал–үр өгөөжийн хувьд хэрэгжүүлэх боломжтой” гэж үзлээ.

